
Шəкəрім Құдайбердіұлы мұраларындағы рухани-имандылық тəрбие идеялары 

Мақалада адам өміріндегі діннің тəрбиелік мəні, тұлғалық сапалар мен қасиеттердің қалыптасуындағы 
маңызы жөнінде мəселелер жан-жақты талданды. Осы орайда бүгінгі жастардың рухани-
адамгершілік, имандылық көзқарастарының қалыптасу дəрежесі мен жан-жақты білім деңгейінің 
қоғам дамуындағы рөлі көрсетілді. Əсіресе тəрбие ісінде жастардың ұлттық сана-сезімін, дүниеге 
деген тұрақты көзқарасын қалыптастыруда қазақ халқының болмысына тəн дəстүрлі тарихи-мəдени, 
рухани мұралардың танымдық-тəрбиелік маңызы мен мəнін ұғыну қажеттілігі сөз болды. Этникалық 
дүниетанымдағы ұлттық тəрбиенің басты құралы – діннің рөлі анықталды. Мұсылмандық 
қазақтардың дəстүрлі мəдениетін, біртұтастығын сақтап қалудың шарты болуымен бірге, бүгінгі 
халық болмысын жасаудың басты құралы, əрі рухани өмірінің негізі ретінде қарастырылды. Сонымен 
қатар дін туралы түрлі ғылым салаларынан пайымдаулар мен көзқарастар берілді. Авторлар бүгінгі 
жастар тұлғасын рухани-имандылық тұрғыдан қалыптастырудағы Шəкəрім Құдайбердіұлының 
имандылық, дін тақырыбы тереңнен қозғалған танымдық-тəрбиелік мəні зор туындылары туралы 
баяндады. Мақалада дін тақырыбына қатысты ақынның идеялары «Үш анық», «Мұсылмандық 
шарты» деп аталатын философиялық шығармалары негізінде жан-жақты тұжырымдалды.  Жастарға 
рухани-имандылық тəрбие беру бағытындағы хадистер мен аяттардың маңызы көрсетілді. Ислам 
дінінің құндылықтарын жастар бойына сіңіруде Шəкəрім Құдайбердіұлының шығармаларының 
этнопедагогикалық маңызы мен мүмкіндіктері сараланды. 

Кілт сөздер: дін, ислам діні, тəрбие, адамгершілік, иман, рухани-имандылық тəрбие, халықтық 
педагогика. 

Қазақстан Республикасы Егемендікке қол жеткізген 25 жыл уақыт аралығында еліміздегі ішкі, 
сыртқы саясат, ғылым, мəдениет саласында атқарылып жатқан игі шаралардың дені бүгінгі жас 
ұрпаққа жалпыадамзаттық жəне ұлттық құндылықтар негізінде терең тəлім-тəрбие беру ісін барынша 
жетілдіру болып отыр. Себебі тəуелсіз еліміздің тұғырының биік болуы, бүгінгі Қазақстан 
халықтарының, ең алдымен, жастардың рухани-адамгершілік, имандылық көзқарастарының 
қалыптасу дəрежесімен, жан-жақты білім деңгейімен анықталатыны сөзсіз. Бұл орайда тəрбие ісінде 
өз халқымыздың болмысына тəн дəстүрлі тарихи-мəдени, рухани мұраларымыздың танымдық-
тəрбиелік маңызы мен мəнін ұғынып, жас ұрпақтың ұлттық сана-сезімін, дүниеге деген тұрақты 
көзқарасын қалыптастыруда олардың психологиялық-педагогикалық мүмкіндігін ұтымды пайдалану 
қажет.  

Бүгінгі «Мəңгілік Ел» идеясы аясында қоғамдағы жастар саясатын жүргізуде жас ұрпақ бойында 
қазақ халқына тəн ұлттық дүниетанымды қалыптастыра отырып, дəстүрлі мұсылмандық дін мен 
мəдениетті таныту, адамгершілік пен имандылыққа бет бұрғызып, түрлі жат ағымдардың жетегінде 
кетіп, адасудан сақтаудың бірден бір жолы – тарихи-мəдени, рухани жазба мұраларымызды 
меңгертіп, этномəдени құндылықтарымызға деген саналы азаматтық көзқарасты тəрбиелеу.  

Бұл туралы Елбасы Н.Ə.Назарбаев қоғамның қазіргі нарықтық қарым-қатынасқа көшуі 
барысында туындаған «экономикалық, саяси, ұлттық, экологиялық, имандылық дағдарыстары» 
болашақ ұрпақтың жан-жақты жетілуіне көптеген қолайсыздықтар туғызып отыр. Бұл дағдарыстар 
арқылы адам бойында имандылық тəрізді адамгершілік қасиеттер əбден кемуі мүмкін деп қатаң 
ескерту жасады [1]. 

Соңғы жылдары қоғамдағы рухани-адамгершілік, имандылық тəрбие міндеттері қазақстандық 
педагогика, психология, əлеуметтану, мəдениеттану сынды ғылымдардың басты назарына алынып 
отыр, өйткені олар еліміздегі саяси-қоғамдық тұрақтылықты, ұлттық экономиканы дамытуға жəне 
мемлекет қауіпсіздігін қамтамасыз етуге бағытталған күрделі мəселелердің өзегі болып табылады. 
Осындай маңызды міндеттердің оң шешім табуында баға жетпес тəрбие құралы – қасиетті Құран мен 
хадистердегі өнеге-насихат сөздермен астарласып, сабақтастық тауып жатқан түрлі 
кезеңдердегі тарихи тұлғалардың (ойшылдардың, қазақ ағартушылары мен ақын-
жазушыларының жəне т.б.) адамгершілікке, моральдік қағидаларға толы рухани-имандылық туралы 
тағылымдары болып табылады.  

Осы орайда қазақ болмысына тəн имандылық идеясының бастау алар көздерінің бірі ХІХ 
ғасырдың соңы — ХХ ғасырдың бас кезеңіндегі ұлттық мəдени-тарихи мұраларымыздың қорынан 
үлкен өзіндік орын алатын Шəкəрім Құдайбердіұлының рухани əдеби мұралары екендігі даусыз.  

Қазақ əдебиеті саласында Шəкəрім поэтикасын жан-жақты зерттеуші-ғалым  С.Д. Ізтілеуова 
«өткен ғасырдың күрделі кезеңінде өмір сүрсе де, ғаламдық ой таным дəрежесіне көтерілген Шəкəрім 
Құдайбердіұлының əдеби мұрасының түпқазығы – «ақ жүрек», «таза ақыл», «адал еңбек» иесі түзу 
адамды қалыптастыру, сол арқылы қоғамды түзеу» екендігін баса айтып, ар ілімін адамдық сапаның 
алдына шығарып, бүкіл поэзиялық туындыларына өзек еткен Шəкəрім тағылымын саралай келіп, 
бүгінгі күннің басты мəселесінің бірі – дін тақырыбына қатысты ақынның тұжырым, түйіндерін 
танып-білудің маңызды екендігін нақты атап көрсетті [2; 3]. 

«Қазақ  даласында исламның орнығуымен мұсылман діні халқымыздың рухани өмірінің негізіне 
айналды. Мұсылмандық — қазақтардың дəстүрлі мəдениетін, біртұтастығын сақтап қалудың шарты 
болуымен бірге, бүгінгі өзіндік болмысын жасаудың да басты құралы. 

Халық өмірінің рухани даму тарихын зерттеп, талдау адамзат қоғамы үшін діннің қаншалықты 
үлкен маңызға ие екендігін аңғартады. Дін – ұлттық рухтың сарқылмас көзі, оның сақтаушысы. Дін 
қашанда халық дүниетанымының, дүниені қабылдауының, халықтың рухани даму деңгейінің басты 
көрсеткіші» болып қала бермек [3; 28].   

Ұлттық əдебиетіміздегі Абайдан кейінгі танымал тұлға Шəкəрім Құдайбердіұлының мазмұны 
бай шығармалары, оның терең рухани-имандылық тəрбие жөніндегі идеялары туралы сөз етпес 
бұрын, біз, ең алдымен, бүгінгі түрлі ғылым салаларындағы діннің адам өміріндегі қоғамдық мəні, 
тұлғалық түрлі сапалар мен қасиеттердің қалыптасуындағы маңызы жөніндегі теориялық 
пайымдауларға тоқталып өткенді жөн деп білеміз.  

Бұл туралы: «...халық тіршілігіне рухани қуат берген, қоғамдағы адамдық қатынастарды реттеп 
отыруда тəрбиенің жетекші құралы болған дін туралы сөз етпей кетсек, дəстүрлі мəдениет те, 
дүниетаным да толымсыз болар еді. Ең алдымен, діннің негізі – дүниетаным екендігі еш талас 
тудырмайды», — деп жазады қазақ халқының дəстүрлі педагогикалық мəдениетін зерттеуші педагог-
ғалым Г.Р. Бахтиярова [3; 67].   

Ғылымда «дін адам жан-дүниесінің талап-талпыныстары мен арман-мақсаттарының тоғысу 
нүктесі бейнесінде адам өмірінің толыққандылығын танытатын категория ретінде де қарастырылады» 
[4; 58]. Ал діннің бүгінгі қоғамдағы жеке тұлға қалыптасуындағы ықпалы туралы мəдениеттану 
ғылымы: «Дін елдің бəріне, көпшілікке түсінікті түрде адамзат тарихының мəні мен ерекшелігі 
туралы сұрақ қояды, адамшылық идеясын алға тартады, адамгершілікті тұлға, ар-ождан, ұят туралы 
көзқарастарды қалыптастырады. Ол тек адамның сыртқы қылығы мен іс-əрекетін ғана реттеп, 
бағыттап қана қоймайды, сонымен қатар ішкі дүниесін жасайды, адамның Мейірімділік, Махаббат 
жəне Шындыққа деген сенімі мен үмітін қалыптастырады», — деп адамның жан жəне тəн 
тəрбиесіндегі рөлінің үйлесімді сабақтастығын нақты атап көрсетеді [4; 60, 61].  

Олай болса, адам табиғатына кешенді ықпалы бар қазақ халқының барша бітім-болмысымен, 
мұрат-мақсаттарымен үндестік тауып жатқан қазақ топырағында қалыптасқан исламдық дін мен 
өркениеттің құндылықтарын педагогикалық тұрғыдан зерттеп, зерделеуде Шəкəрім 
Құдайбердіұлының оқырманына қалдырған тағылымға толы шығармаларының өз дінімізге қайта бет 
бұрған қазіргі заманда, əсіресе этнопедагогикалық мəніне үңіліп, қайта терең тану парыз.   

Шəкəрім Құдайдердіұлы (1858–1931) — ақын, жазушы, философ, тарихшы. Абайдың замандас 
інісі, əрі ол негізін салған реалистік əдебиет дəстүрлерін алға апарушы ізбасары. Əкеден ерте 
айрылған Шəкəрім Абайдың тəрбиесінде өскен. Шəкəрімнің азамат ретінде қалыптасуына ғана емес, 
ақын ретінде қалыптасу жолына да ерекше əсер еткендігі туралы филолог-ғалым М.Мағауиннің 
құрастыруымен «Жалын» баспасынан 1988 ж. жарық көрген «Жолсыз жаза» атты ақынның өлеңдері 
мен поэмалары жинағының алғы сөзінде кеңінен айтылады [5; 6, 7 ].  

Арнайы оқу орындарын бітірмегенімен, Абайдың басшылығымен жəне өз бетінше іздену 
нəтижесінде Шəкəрім сол замандағы қазақ арасындағы ең бір ғұлама адамдардың бірі болып 
табылады. Түрік, араб, парсы тілдерін ғана емес, орыс тілін де жетік біліп, философия мен дін 
тарихына қатысты еңбектерді де қадағалап отырды. Шəкəрім сəждадан бас көтермеген мұсылман 
болмаса да, орта жастан асқан шағында ел, жер көру мақсатымен екі рет қажыға барып қайтқан. Бұл 
сапарлар оның ой-өрісін кеңейтіп, дін қуған мұсылманшылықтың жолын түсінуге көп көмегін 
тигізген [6; 233]. 

Біздің пайымдауымызша, ол өз еңбектерінде имандылық, дін тақырыбын ерекше қозғаған. 
Соның ішінде оның исламиятқа қатынасы бар идеялары «Үш анық», «Мұсылмандық шарты» деп 
аталатын философиялық шығармалар жинағында кеңінен көрініс тапқан. 

Ш.Құдайбердіұлының «Мұсылмандық шарты» атты еңбегі 1911 ж. Орынборда басылып шықты. 
Ақынның репрессияға ұшырауына байланысты оның басқа шығармаларымен бірге бұл кітабы да ұзақ 
уақыт оқырман қауым назарынан тыс қалып келді. Осы орайда ойшыл ақын қаламынан туған 
қазақтың рухани əлемін тəрбиелеудің баға жетпес құралы «Мұсылмандық шарты» атты еңбегінің 
мазмұнын адамгершілік-имандылық тəрбие идеялары тұрғысынан талдап, өзіндік тұжырымдар 
жасауда «Тұлғалар» топтамасы бойынша қазақтың ұлы ағартушысы, тұңғыш ұстазы атанған 
Ы.Алтынсариннің шығармашылығымен бірлестікте жинақталып жарық көрген «Ыбырай 
Алтынсарин, Шəкəрім Құдайбердіұлы» атты еңбек негізге алынды [7]. 

Шəкəрімнің «Мұсылмандық шарты» атты еңбегін қара сөзбен жазып шыққаны белгілі. Ол бұл 
кітабын үлкен мұсылмандық əдеппен не себептен бастағандығы туралы ниетін алғы сөзінде былайша 
түсіндіреді: «Бұл кітап əрбір қазаққа оқуға оңай болып əрі оларға пайда, əрі өзіме сауап болама екен 
деп Алла тағаланың рахметінен үміт еттім, Əмин» [7; 550]. Осы сөздерінен-ақ, ақынның түпкі ниеті 
туған халқына, келешек ұрпаққа пайда тигізу екендігін аңғаруға болады. 

Бұл шығармада Шəкəрім өзі өмір сүрген заман мен қазіргі адамзат бойынан артта қалып бара 
жатқан бүкіл жаман, жақсы қасиеттер тереңнен қозғалған. Солардың ішінде Алла тағаланың барына 
сену, намаз, зекет, ораза, қажылық, парыз, сүннет, харам, құрбандық шалу  туралы насихат сөздері 
көптеп келтірілген. Атап өтетін болсақ, иманның мағынасын Шəкірім Құдайбердіұлы өз 
пайымдауында: «Иман деген Алла Тағаланың барлығына, бірлігіне, онан басқа Алла жоқтығына, 
Құран сөзінің бəрі шындығына анық ықыласпен нанбақ», — деп түсіндіреді. 

Осылайша ақын бізге бүгінгі сөз етіліп жүрген имандылық тəрбиесінің негізгі мəні – ең алдымен 
Аллаға деген кіршіксіз таза сенім екендігін айқын дəлелдеп көрсетеді. Ол: «Егер де иман дұрыс 
болмаса, қанша құлшылық ғибадат қылынса да, ол қабыл болмайды», — деп ескертеді. Алла 
Тағаланың барын ақылмен ойлап білмек керек деп, Шəкəрім бұл дүниеде Алла Тағаланың жалғыз 
екендігін айта келіп, қасиетті Құран аятынан: «Егер де дүниеде екі құдай болса, дүние бұзылар еді», 
«Алла Тағаланың баласы жоқ жəне бір Алладан басқа Алла жоқ», — деп өз тұжырымына нақты дəлел 
келтіреді [7; 550–552]. 

Бабамыз бұл дүниедегі жақсылық пен жамандық Алла Тағаланың қалауымен болатындығын да 
ескертеді. Бұған аят сөздерін негіз етіп былайша баяндайды: «Не нəрсе саған жақсылық əкелсе, оны 
Алла Тағаладан деп біл, не нəрсе саған жамандық əкелсе, оны өз нəпсіңнен деп біл», «Не қайғы келсе 
де саған Алла Тағаланың рұқсатымен келеді», «Алла Тағала қайсы бір пендесін құрметті қылды, 
қайсы бір пендесін қор, кем де қылды» жəне бір аятта: «Егер жақсылық қылсаңыз өзіңіз үшін, егер 
жамандық қылсаңыз жəне өзіңіз үшін», — деген тұжырымдар айтады. Осындай нақты аят сөздерімен 
өз ойын сабақтастыра отырып, оқырманына адам өмірінде жақсылық пен жамандықтың болуы, бір 
жағынан, Алланың тарапынан, екінші жағынан — əр пенденің өз тарапынан болатындығын айтып 
түсіндіреді [7; 556].    

Енді бірде Шəкəрім адамзат бойындағы ең жаман қасиеттер өтірік ант беру мен өтірік сөйлеу 
екендігін айта келіп, олардан үнемі сақтанып жүруді қатаң ескертеді. Бұл орайда ол: «Уа, достар, 
біздің халықта өтірік ант пенен өтірік туралы қалып сақталынбайды. Құдай сақтасын, бұлардың жолы 
бек қиын», — деп өз ойын Аятта айтылған тұжырымдармен: «Алла Тағаланың атын орынсыз 
қолжаулық қылмаңыз антыңызбен. ...Алла Тағала антын бұзғандарды жек көреді», — деу арқылы 
сабақтастықтыра отырып жеткізеді. Жəне бір аятта: «Ол өтірікшілерге қияметте қатты ғазап бар. 
Айтқан өтіріктері үшін. ...Жиіркеніп қашыңыздар өтіріктен», — делінген. «Енді Құранда өтірік ант 
пенен өтірік туралы қандай жаман екендігін ұқтыңыз, мұнан соң ақылмен ойлайтын дəлел айтайын: 
өзіңізді біреу өтірік антпен алдаса жақсы көресіз бе? ... Шариғатта өтірік айтуға бір аз жерде ғана 
рұқсат бар. О да ешбір мүмкін болмағанда екі кісіні жақындастырып араздығын қалдыруға бірінің 
қатты сөзін біріне айтпай, жақындық сөзбен оңдап айтқан сықылды жерде жəне кішкене баланы 
оқуға көңілдендірген сықылды жерде жəне жанға, яки дінге қас бола тұғын жерде кəпірлерді алдап 
құтылған сықылды», — деген ақын пікірі тіршілікте əр пендеге өтірік айтуға рұқсат етілетін нақты 
жағдайлардың шарттарын ашып көрсетеді [7; 562].       

Ұлы ақын бұдан бөлек, осы еңбегінде ата-ана хақы, адам бойындағы жақсы жəне жаман 
қасиеттер, сауап алу, тəубеге келу, өтірік ант пен өтірік сөйлеу, түрлі залымдықтан, жаман мінезден 
сақтану, жақсы мінезді болу туралы кеңінен баяндайды. 

Ақын əрбір адам жақсы мінезді болуға тырысуы керек дей келіп, өз ойын аят, хадис сөздері 
арқылы былайша өрбітеді: «Уа, достар, адам жақсы мінезді болуға тырысуы керек. Əуелі ынсапты 
болу керек. Аятта: «Алла Тағала əділдік қылғандарды сүйеді», «Қашан да болса рас əділ сөйлеңіз, 
егер жақының үшін болса да, яғни жақындыққа да қарамай». Рахымды болмақ туралы аятта: 
«Кешірімді болыңыз, жақсы жолға бұйырыңыз, надан бұзықтардан аулақ болыңыз», «Кімде кім 
құдай үшін деп мұқтаждарға қарыз берсе, Алла Тағала ондай екі есе беріп, ол үшін бек зор сауап 
берер», жəне хадисте: «Өзің нені жақсы көрсең, өзгеге соны қыл», «Кешірімді болыңыз, сізге де 
кешірімді болар Алла Тағала». «Адал уəдесін бұзбаған иманның белгісі», — деп көркем мінезді, əділ, 
кешірімді болу, өз уəдесінде тұру сынды адамдық асыл қасиеттерді дəріптеп, мұқтаждарға қарыз 
берудің игі амал екендігін ескертіп, осыларды əр адамның өз бойына сіңіріп өсуіне уағыз айтады 
[7; 563, 564].    

Бұдан Шəкəрімнің өмірлік басты ұстанымының «Атаның баласы болма, адамның баласы бол» 
деген дана халықтық қағидамен үндестік тауып жатқандығы анық аңғарылады. Сонымен қатар 
ақынның исламдағы адам тəрбиесіне аса мəн беріп, жан-жақты жетілген ұрпақ тəрбиелеудегі басты 
міндеті мұсылман үмбеті деген атқа лайық, иманды перзент тəрбиелеу екендігін көрсетуге деген 
талпынысы да байқалады. Ақын қаламынан туған осынау ой иірімдерінен əділдік, өзгелерге де 
жақсылық ойлау, садақа беру мен айтқан уəдеде тұру, əрдайым кеңпейілді, кешірімді болу сынды 
жоғары адамгершілік қасиеттердің нағыз имандылыққа тəн белгілер екендігін айқын көре аламыз. 

Сол секілді ақын адамның тəубеге келуі, сол арқылы күнəдан тыйылатындығы туралы 
өз шығармасында анықтап жазып кеткен: «Менің байқауымша, адамда үш түрлі тəуба бар. Оның бірі 
– шын тəуба. Ол мынау: бір адам нəпсісіне еріп бір күнəні қылды да, артынан шын ықыласыменен 
қатты кейіп, өкініп, енді қайтып ондайды қылмаспын деп біржола тəуба қылады. ...Екінші бір тəуба 
бір адам нəпсісіне еріп бір күнəні қылады да ішінен қатты кейиді, неге қылдым деп, əй, ендігəрі 
қылмаспын-ау десе де, анық уəде қыла алмайды, нəпсісіне сене алмайды. ...Енді мен білген үшінші 
тəуба бар. Ол мынау: біреу бір күнəні қылады да, артынан тəуба қыла салып жəне тəуба қылдым ғой 
керегі не бірталай жандар осылай қылып жүр ғой деп көпті мысал қылып салақтау жүреді» 
[7; 566, 567]. Осылайша, Шəкəрім əр адамның тəубеге келуі оның болмысына, танымына қарай 
əр алуан болатындығын айта келіп, олардың бір-бірінен айырмашылығын дəлелді түрде сипаттап, 
түрлі қырынан ажыратып көрсетуге талпынады. 

Сонымен қатар мұсылман парыздарының бірі – намаз туралы айта келіп, ақын: «Уа, достар, 
көбіңізге мағлұм иманнан соңғы мұсылман мен кəпірдің бір айырыла тұғын белгісі – намаз оқымақ 
деп түсіндіріп, өз ойын қасиетті құрандағы аят сөздерімен сабақтастыра отырып, аятта: «Əлбетте, 
намаз адамды жаман бұзықтықтан тияды. Жəне Алла Тағалаға қылған құлшылық зікірдің ең үлкені – 
намаз», «...Олай болса, намазға не себептен салақ боламыз. Парыз емес деп ойға алмаймыз», — дей 
келе, оқырманына өзіндік ой тастаумен қатар, бұл бағыттағы кейбір теріс көзқарастарға 
өз қынжылысын да білдірді [7; 569].  

Кемеңгер ойшыл намаздың түрлерін: қаза намазы, жұма намазы, екі айт намазы, жаназа 
намазы, құрбан шалғанда əркім өзі ойында оқитұғын намаз деп бөліп, олардың оқылу жолдарын, 
ерекшілігін айтып, ара-жігін ажыратып көрсетуге талпынады.  

Ал ораза, зекет, қажылық туралы ойын былайша тұжырымдайды: «Уа, достар, оразаға қалайша 
салақпыз. Оны да парыз емес демейміз. Қарнымыз ашты десек, дүние ісі үшін неше күндер аштыққа, 
қиыншылыққа шыдайтұғынымыз қайда», — деп қынжылыс білдірсе, ал келесі бір ойында: 
«Уа, достар, зекетті неге ескеріп түгелдеп бермейміз? Оны да парыз емес демейміз. Намазға ерінеміз. 
Оразаға қарнымыз ашады. Бұл зекетте не деп айла табамыз. Мал аяймыз дегеннен басқа дауымыз бар 
ма? ...Малымыз жеткеніміз қажыға неге бармаймыз», — деу арқылы өз тыңдарманы мен оқырманын 
нəпсіні тыюға, сабырлылыққа, қайырымдылыққа, шыдамды болуға үндейді [7; 569].   

Шəкəрім осылайша өз еңбегі арқылы барынша намаз оқу, ораза ұстау, қажылыққа бару, зекет 
беру барша мұсылманның басты парызы екендігін түсіндіреді.  

Ш. Құдайбердіұлы адам өміріндегі үлкен байлық болып саналатын ата-ана, оның хақы туралы 
пайымдауларға да бұл еңбегінен үлкен орын берген. Ақын тіршілікте туған ата-ананы ренжіткен 
кісіге Алла Тағала разы болмайтындығын айта келіп, бұған аят пен пайғамбар сөздерінен нақты 
дəлелдер келтіреді: «Ата-анаңызға жақсылық қылыңыз. Егер біреуі яки екеуі де сіздің қасыңызда 
қартайса, оларға «аф» дегендей зиян қылмаңыз, Һəм ақырмаңыз. Не сөйлесеңіз жақсы, майда 
сөйлеңіз», — деп жазса, пайғамбардың: «Сенің өзің де, малың да əкең үшін», — деген ойын нақты 

дəлел ретінде келтіріп, ата-ананы ренжітпей, үнемі оларға қамқорлық, жақсылық жасап жүру керек, 
ол əр перзенттің басты парызы екенін қатаң ескертеді [7; 587, 588].   

Шəкəрім адамгершілік, имандылық құндылықтарды оқырманына жеткізуде өзінің ақындық 
өнерін ерекше пайдаланған. Оның дəлелі бізге жеткен өлеңдерінің мазмұнында имандылық, дін 
тақырыптары ерекше аталып өтілген. Ақын «Дін» деп аталатын өлеңінде құдай туралы əр халықтың 
ой-пікірі əр түрлі екенін:  

Жер жүзіне қарасам, 
Неше түрлі халық бар 
Дін, иманын санасам 
Мыңнан артық анық бар. 
Бірі: «Құдай бір десе», 
Бірі айтады: «көп Құдай». 
Бірі: «тəңірі – Күн» десе, 
Бірі дейді: «жоқ Құдай», —  

дей келіп, дүниедегі жалғыз имандылық жолы бір Құдай деп өлең шумағын əрі қарай жалғастырады: 
Тəңірі жолы – ақ жүрек, 
Сайтан деген – қиянат. 
Ақ жүректі ертерек, 
Ескер-дағы, қыл əдет... [8; 381, 382]. 

Ал, «Арақ, мастық, жар, жан, шатақ, иманның шешуі» деп аталатын өлеңінде: 
Ақылыңа сынат да дəлел айтқан, 
Құраннан табылады талай аят, —  

десе, енді бір өлең жолында дінді ұстанбай, мойындамай жүретін адамдарды былайша сипаттайды: 
Дін десе тұра қашты есті азамат, 
Бар обалы олардың тəпсіршіде, 
Адасып нұрлы аятқа жағышты тат. 
...Қиянатың бар болса – иманың жоқ, 
Маған десе, мың жылдай қыл ғибадат [8; 380]. 

Шəкəрім шығармаларының мазмұнындағы рухани-имандылық тəрбие идеяларын жан-жақты 
талдай келе, біз ақынның өз шығармалары арқылы адам бойындағы имандылық қасиетті рухани 
байлықтың көзі ретінде мақсатты, жан-жақты тұжырымдап, барынша дəріптегендігін көреміз.  

Ол өз қаламынан туған əр туындысы арқылы рухани иман байлығы мол адамды жоғары бағалап, 
өзгелерге үлгі-өнеге еткен. Бұдан біз, біріншіден, ақын өз шығармаларына адамгершіліктің бастауы – 
руханилықты, имандылық сынды қасиетті өзек етіп, дəріптегендігін; екіншіден, ислам дінінің қазақ 
қоғамындағы жеке тұлға тəрбиесі мен оның қалыптасуындағы үлкен танымдық-тəрбиелік рөл 
атқаратындығын барынша дəлелдеп көрсеткенін; үшіншіден, ислам дініндегі имандылыққа 
шақыратын хадистер мен аяттардың маңызын жан-жақты түсіндіріп, оның қазақ халық 
педагогикасымен үндескен тəрбиелік мəнін тұжырымдап беруге деген педагогикалық талпынысын 
аңғарамыз.   

Сонымен, біз ХІХ ғ. соңы — ХХ ғ. бас кезеңіндегі қазақ əдебиетінде эпика, лирика жəне аударма 
саласын дамытуға зор үлес қосқан ақын – Шəкəрім Құдайбердіұлының шығармаларына арқау болған 
рухани-имандылық тəрбие идеяларына талдау жасай отырып, имандылық дегеніміз, біздің 
пайымдауымызша, дəстүрлі ислам дінінің қағидаларына негізделген ұлттық көзқарасымыз, 
ең алдымен, Аллаға деген сенім мен наным, парызбен ұштасып жатқан əр пенденің дүниеге деген 
көзқарасы, шыншылдық, адамгершілік, кішіпейілділік, мейірімділік, инабаттылық, сабырлық, 
батылдық, қайырымдылық тəрізді адам жүрегінде ұялаған ізгі қасиеттердің бастауы деп білеміз. Ол, 
ең алдымен, қазақ болмысына тəн қайталанбас дүниетаным, өз ата-бабаларымыздан тарихи-мəдени 
тұрғыдан жалғасын тауып келе жатқан шынайы өмірдің ұлттық салт-сана, əдет-ғұрыптарымызбен 
сабақтаса өріліп жатқан көрінісі деп білеміз. Осындай Абай, Шəкəрім сынды дана бабаларымыз 
айқындап берген мəдени-рухани қазыналарымызды ұрпақ тəрбиесінің игілігіне айналдыру — 
баршамыздың ортақ міндетіміз.    

Себебі ағымдағы жылы жасалған «Қазақстанның үшінші жаңғыруы: жаһандық бəсекеге 
қабілеттілік» атты Мемлекет басшысы Н.Ə.Назарбаевтың Қазақстан халқына Жолдауында 
көрсетілген бесінші басымдық – институционалдық өзгерістерге, қауіпсіздікке жəне сыбайлас 
жемқорлықпен күреске қатысты бірқатар нақты міндеттердің аясында айтылған өскелең ұрпақты 

рухани-адамгершілік рухында тəрбиелеу үшін қосымша қадамдар жасау керектігі туралы тұжырымы 
бүгінгі қоғамдағы жастардың рухани-имандылық тəрбиесіне айрықша көңіл бөлу қажеттілігін тағы да 
айқындап берумен қатар, бұл бағытта педагогика ғылымының алдына жаңа міндеттер жүктейді [9].  

Г.Р. Бахтиярова, С.В. Рябова, Ж.С. Сандигали 

Нравственно-духовно-воспитательные идеи в произведениях  
Шакарима Кудайбердиулы 

В статье всесторонне проанализированы и подчеркнуты важность воспитательного значения религии, 
ее место в формировании личностных качеств и свойств в жизни человека. Исходя из этого показана 
роль степени сформированности духовно-нравственных взглядов и уровня знаний современной 
молодежи в развитии общества. Выделена важность осознания сущности и познавательно-
воспитательной роли традиционных историко-культурных, духовных ценностей казахского народа 
в процессе воспитания у молодежи национального самосознания и формирования устойчивого 
взгляда на мир. Определена и проанализирована роль религии в этническом мировоззрении народа 
как важного средства воспитания. Мусульманство рассмотрено как основное условие сохранения 
целостности и традиционной культуры, а также как основное средство формирования современного 
быта народа и как содержательная основа духовной жизни казахов. На примере произведений Шака-
рима Кудайбердиулы раскрыто познавательно-воспитательное значение религии в формировании ду-
ховно-нравственного воспитания молодежи. Проанализированы и научно обоснованы религиозные 
идеи поэта на основе его философских сочинений, таких как «Три истины» и «Условие 
мусульманства». Отмечено этнопедагогическое значение хадисов и аятов для формирования нравст-
венных качеств в воспитании молодежи в духовно-религиозном направлении на примере трудов Ша-
карима Кудайбердиулы.  

Ключевые слова: религия, ислам, воспитание, нравственность, вера, духовно-нравственное 
воспитание, народная педагогика. 

 

G.R. Bakhtiyarova, S.V. Ryabova, Zh.S. Sandigali  

Moral and spiritual educational ideas in the works  
of Shakarima Kudayberdiuly 

In the article comprehensively analyzed and emphasized the importance of the educational values of religion 
and its place in the formation of personal qualities and properties of the human life. Proceeding from this, the 
role of the degree of formation of spiritual and moral views and the level of knowledge of modern youth in 
development and society. Particularly emphasized the importance of awareness of the essence and cognitive-
educational role of the traditional historical and cultural, spiritual values of the Kazakh people in the process 
of educating the youth of national self-consciousness and forming a stable view for the world. Identified and 
analyzed the role of religion in the ethnic outlook of the people as an important means of upbringing. Mus-

lims are considered as the basic condition of preservation of integrity and traditional culture, and also as the 
main means of forming the modern life of the people and as a content basis of the spiritual life of the Ka-
zakhs. Also considered the various scientific opinions and opinions about concept of religion. The authors re-
veal the cognitive and educational significance of religion in the formation of the spiritual and moral educa-
tion of the personality of youth using Shakarim Kudaiberdyuly's works on the example. The article thorough-
ly analyzes and scientifically justified the religious ideas of the poet on the basis of his philosophical writings, 
such as "Three Truths" and "The Condition of Islam". By the authors noted the ethno pedagogical importance 
of the hadith and ayah for the formation of moral qualities in the education of youth in the spiritual and reli-
gious direction, using the works of Shakarim Kudaiberdiuly on the example.  

Keywords:	religion,	the	religion	of	Islam,	education,	morality,	 faith,	spiritual	and	moral	education,	folk	
Pedagogy.	

